
Yanvar-avqust aylarında 31,6 milyard 
manatlıq sənaye məhsulu istehsal olunmuşdur

 � Sənaye müəssisələri və bu sahədə fəaliyyət 
göstərən fərdi sahibkarlar tərəfindən 2018-ci ilin 
yanvar-avqust aylarında 31,6 milyard manatlıq və 
ya əvvəlki ilin müvafiq dövrü ilə müqayisədə 1,9 faiz 
çox sənaye məhsulu istehsal edilmişdir. Sənayenin 
qeyri-neft sektorunda məhsul istehsalı 10,8 faiz, neft 
sektorunda isə 0,6 faiz artmışdır. 

Dövlət Statistika 
Komitəsindən aldığı-
mız məlumatda bilrilir ki, 
sənaye məhsulunun 73 faizi 
mədənçıxarma sektorunda, 22,3 
faizi emal sektorunda, 4 faizi 
elektrik enerjisi, qaz və buxar 
istehsalı, bölüşdürülməsi və 
təchizatı sektorunda, 0,7 faizi 
isə su təchizatı, tullantıların 

təmizlənməsi və emalı sektorun-
da istehsal olunmuşdur.

Mədənçıxarma sektorunda 
neft hasilatı 0,9 faiz, əmtəəlik 
qaz hasilatı isə 0,5 faiz artmış-
dır.

Emal sektorunda avtomobil, 
qoşqu və yarımqoşquların isteh-
salı 32 dəfə, elektrik avadanlıq-
larının istehsalı 3 dəfə, poliq-

rafiya məhsullarının istehsalı 
2,8 dəfə, tütün məmulatlarının 
istehsalı 2,6 dəfə, mebel istehsa-
lı 2,1 dəfə, toxuculuq sənayesi 
məhsullarının istehsalı 63 faiz, 
dəri və dəri məmulatlarının, 
ayaqqabıların istehsalı 54 
faiz, tikinti materiallarının 
istehsalı 31,7 faiz, əczaçılıq 
məhsullarının istehsalı 20,2 
faiz, hazır metal məmulatlarının 
istehsalı 18,2 faiz, metallurgiya 
sənayesi məhsullarının istehsalı 
13,4 faiz, içkilərin istehsalı 9,3 
faiz, ağacın emalı və ağacdan 
məmulatların istehsalı 5,7 faiz, 
kimya sənayesi məhsullarının is-
tehsalı 1 faiz, geyim istehsalı 0,5 

faiz artmış, qida məhsullarının 
istehsalı 1 faiz, maşın və ava-
danlıqların quraşdırılması və 
təmiri işləri, kompüter, elektron 
və optik məhsulların, rezin və 
plastik kütlə məmulatlarının 
hər birinin istehsalı 9,6 faiz 
azalmışdır.

Elektrik enerjisi, qaz və 
buxar istehsalı, bölüşdürülməsi 
və təchizatı sektorunda istehsa-
lın həcmi 4,7 faiz, su təchizatı, 
tullantıların təmizlənməsi və 
emalı sektorunda isə 1,4 faiz 
artmışdır.

“Xalq qəzeti”

Cari ildə əsas kapitala 9 milyard  
manata yaxın vəsait yönəldilmişdir

 � 2018-ci ilin yanvar-avqust aylarında ölkənin 
iqtisadi və sosial sahələrinin inkişafı üçün bütün 
maliyyə mənbələrindən əsas kapitala 8953,6 milyon 
manat vəsait yönəldilmişdir. 

Statistika Komitəsindən 
verilən məlumatda deyilir ki, 
qeyri-neft sektoruna yönəldilmiş 
vəsaitin həcmi 22,7 faiz, o 
cümlədən qeyri-neft sənayesinə 
qoyulmuş investisiyalar 
37,7 faiz artmışdır. Ümumi 
sərmayənin 69,2 faizi bilavasitə 
tikinti-quraşdırma işlərinin 
yerinə yetirilməsinə sərf edil-
miş, istifadə olunmuş vəsaitin 
69,6 faizi məhsul istehsalı 
obyektlərinin, 22,9 faizi xidmət 
sahələri üzrə obyektlərin, 7,5 
faizi isə ümumi sahəsi 1247,7 
min kvadrat metr olan yaşayış 
evlərinin tikintisinin payına 
düşmüşdür. Daxili mənbələrdən 
əsas kapitala yönəldilmiş vəsait 
ümumi sərmayənin 59,4 faizini 
təşkil etmişdir.

Əsas kapitala yönəldilmiş 
sərmayənin ümumi dəyərində 
müəssisə və təşkilatların 
vəsaitləri 51,7 faiz, bank 
kreditləri 14,7 faiz, büdcə 
vəsaitləri 25,2 faiz, əhalinin 
şəxsi vəsaitləri 6 faiz, 
büdcədənkənar fondların 

vəsaitləri 1,7 faiz, sair vəsaitlər 
isə 0,7 faiz təşkil etmişdir.

2018-ci ilin yanvar-avqust 
aylarında Naxçıvan Muxtar 
Respublikasında Təmizləyici 
Qurğular Kompleksi, Naxçı-
van Müəllimlər İnstitutunun 
yeni binası, Bakı şəhərində 
Yüksəkgərginlikli avadanlıqlar 
zavodu, 110/35/10 kilovolt-
luq “Yasamal-1” və “Qobu”, 
35/10-6 kilovoltluq 120 saylı 
elektrik yarımstansiyaları, Bakı 
Beynəlxalq Dəniz Ticarət Lima-
nı Kompleksi, Heydər Əliyev 
adına Müasir 

Təhsil Kompleksinin yeni 
binası, Bakı Şəhər Statisti-
ka İdarəsinin inzibati binası, 
Bona Dea Beynəlxalq Hos-
pitalı, “Dinamo” oteli, Abşe-
ron Logistika Mərkəzi, Bakı 
Kitab Mərkəzi, Bakı Olimpiya 
Stadionundan Heydər Əliyev 
prospektinə keçid və müxtəlif 
səviyyəli yol qovşağı, Sumqa-
yıt şəhərində Sumqayıt Kimya 
Sənaye Parkında polipro-
pilen zavodu, Mingəçevir 

şəhərində Mingəçevir Sənaye 
Parkında “Mingəçevir Teks-
til” MMC-nin iplik istehsalı 
üzrə iki müəssisəsi, Nafta-
lan şəhərində Naftalan şəhər 
Mərkəzi Xəstəxanası, Goranboy 
rayonunda “Region Aqropark”, 
Şəmkir-Samux-Goranboy ma-
gistral suvarma kanalının ikinci 
növbəsi, 110/35/10 kilovolt-
luq “Dəliməmmədli” elektrik 
yarımstansiyası, Dəliməmmədli-
Quşçular-Fəxralı-Qurbanzadə-
Alpout avtomobil yolu, Xaçmaz 
rayonunda “Azərxalça” ASC-
nin Xaçmaz filialı, İsmayıllı 
rayonunda Heyvandarlıq 
Kompleksi, Aqropark, “İsma-
yıllı” elektrik yarımstansiyası, 
“Azərxalça” ASC-nin İsma-
yıllı filialı, Muğanlı-İsmayıllı-

Mingə-Keyvəndi-Şəbiyan-
Bəhliyan avtomobil yolu, 
Neftçala rayonunda Neftçala 
Sənaye Məhəlləsində “Xəzər” 
avtomobil zavodu, Şamaxı rayo-
nunda Üzümçülük və şərabçılıq 
kompleksi, Dəmirçi Arxeolo-
giya Muzeyi, Dəmirçi-Lahıc 
avtomobil yolu, bunlardan əlavə 
Naxçıvan Muxtar Respublika-
sında ambulatoriya-poliklinika 
müəssisəsi, 922 şagird yerlik 
3, Bakı və Şəki şəhərlərində, 
Abşeron, Balakən, Şamaxı 
rayonlarında 5816 şagird yerlik 
5 ümumtəhsil məktəb binası  
və digər obyektlər istifadəyə 
verilmişdir.

“Xalq qəzeti”

 � Bakının bolşevik-daşnak işğalından azad edilməsindən 
100 il ötür. 1918-ci il sentyabrın 15-də tərkibində Azərbaycan 
korpusu da olan Qafqaz İslam Ordusu Bakıya daxil olaraq şəhəri 
düşmən  işğalından azad etdi. Bu hadisə Nuru paşanın başçılıq 
etdiyi Qafqaz İslam Ordusunun fəaliyyəti olmaqla yanaşı, həm də 
Azərbaycan xalqının özünün qəhrəmanlıq göstəricisi kimi tarixə 
düşdü. Ən əsası, Bakının azad edilməsi Azərbaycanın dövlətçilik 
tarixində çox mühüm hadisə kimi yaddaşlara həkk olundu.

Xəzər regionunun zümrüdü 
hesab edilən Bakının erməni-bolşevik 
işğalından azad edilməsi Azərbaycan 
tarixinin ən şanlı səhifələrindən 
biridir. Ona görə ki, 1918-ci il mayın 
28-də Azərbaycanın müstəqilliyinin 
elan olunmasına baxmayaraq, ölkə 
ərazisinin bir hissəsi – Bakı və ətraf 
rayonlar erməni-bolşevik işğalı 
altında idi. Belə bir vəziyyətdə 
Azərbaycanın dövlət müstəqilliyi 
reallaşa bilməzdi. Dünya birliyi 
ilə yenicə təmaslara başlayan gənc 
respublikamızın ərazi bütövlüyünü 
təmin etmək imkanları böyük deyildi. 
O zaman Bakı işğal altında oldu-
ğundan milli hökumətin müvəqqəti 
olaraq Gəncədə fəaliyyətə başla-
ması barədə qərar qəbul edilmişdi. 
Milli hökumətin ixtiyarında cəmi 600 

nəfərlik hərbi qüvvənin olması işğal-
çılara qarşı ciddi tədbirlər görməyə 
imkan vermirdi. Belə bir şəraitdə Os-
manlı Türkiyəsi Azərbaycanın ərazi 
bütövlüyünü təmin etmək məqsədilə 
Nuru paşanın komandanlığı ilə 

Qafqaz İslam Ordusunu Azərbaycana 
göndərdi. Belə ki, Osmanlı Türkiyəsi 
1918-ci il iyunun 4-də Batumda 
imzaladığı müqavilə ilə Azərbaycana 
yardım etməyi üzərinə götürdü. 
Osmanlının hərbiyə naziri Ənvər 
paşa qardaşı Nuru paşanı ordunun 
komandanı təyin etdi. 

Bakı azad edildikdən sonra 
problemlər çıxmaması və yerli 

əhalidən əsgərlər cəlb etmək üçün o, 
Qafqaz İslam Ordusu adlandırıldı. 
Avropa dövlətlərinin türk qoşun-
larının Azərbaycana gəlməsinə 
etiraz etməsinə baxmayaraq, qardaş 
köməyini əsirgəməyən, ölkəmizi tək 

qoymayan Osmanlı Türkiyəsi 1918-ci 
ilin iyul-sentyabr aylarında öz tarixi 
vəzifəsini şərəflə yerinə yetirdi.

Tarixi faktdır ki, ötən əsrin 
əvvəllərində 1917-ci ilin fevral 
inqilabından sonra böyük dövlətlərin 
diqqət mərkəzində olan Bakıya 
sahib olmaq uğrunda gərgin çarpış-
ma gedirdi. Xüsusilə də bolşeviklər 
Azərbaycanın paytaxtını işğal etməyə 
can atırdılar. Səbəb də aydın idi. Bol-
şevik hökuməti strateji cəhətdən mü-
hüm şəhər olan Həştərxanın müdafiə 
qabiliyyətini möhkəmləndirmək və 
eləcə də Xəzərdəki hərbi donanma-
sını gücləndirmək yolunda bir sıra 
ciddi addımlar atırdı. Ancaq çar Ru-
siyasını devirmiş bolşevik diktatura-
sının rəhbərləri  arasında ermənilərin 

çoxluq təşkil etməsi, sonralar 
Azərbaycanın türk-müsəlman əhalisi 
üçün ağır nəticələr vermişdi.  Həmin 
dövrdə Bakıda Daşnaksütyun parti-
yası və Erməni Milli Şurasına tabe 
olan yaxşı silahlanmış hərbi dəstələr 

yerləşmişdi və həmin dəstələrə 
keçmiş rus ordusundan külli miqdar-
da silah qalmışdı. Bununla yanaşı, 
Erməni Milli Şurasının tərxis olunan 
rus əsgərlərindən pul müqabilində 
silah aldıqları da məlumdur. 

Tarixçilər vurğulayırlar ki, okt-
yabr inqilabı dövrünədək Bakıda bir 
neçə min silahlı erməni əsgər və zabi-
ti var idi ki, onlar buraya cəbhənin 
müxtəlif yerlərindən gəlmişdilər və 
Zaqafqaziyada təşkil edilmiş erməni 
korpusunu komplektləşdirmək üçün 
saxlanmışdılar. 1918-ci il noyabr 
ayının əvvəllərində ifrat millətçi, 
daşnak Stepan Şaumyan başda 
olmaqla bolşeviklər Bakıda haki-
miyyət qursalar da, bu, real gücə 
malik deyildi. Bolşevik maskası 

taxmış erməni millətçisi Stepan 
Şaumyan bolşeviklərin hakimiyyətini 
möhkəmləndirməkdən ötrü türk-
müsəlman əhalisinə qarşı soyqırım-
larına başlamağa qərar vermişdi. 
1918-ci il martın 15-də çıxış edərkən 
“Bakı Soveti Zaqafqaziya vətəndaş 
müharibəsinin mərkəzinə və is-
tehkamına çevrilməlidir”, – deyən 
Şaumyan yazırdı: “Bizim siyasətimiz 
– vətəndaş müharibəsidir. Kim bu 
siyasətin əleyhinə gedirsə, həmin 
adamlar düşmənlərimizdir”. 

Göründüyü kimi, bolşevik 
Rusiyasının siyasi sifarişlərini 
yerinə yetirən Bakı Kommunası-
nın əsas məqsədlərindən biri Bakı 
neftini əldə saxlamaq idi. Buna 
görə də, S.Şaumyan və silahdaşları 
Azərbaycan ərazilərində kütləvi 
qırğınlar törətməklə türk-müsəlman 
əhaliyə olan nifrətini nümayiş 
etdirmiş, Bakını ermənişləşdirməyə 
çalışmışdılar. Bunun üçün Bakıda 
soyqırımı həyata keçirməkdən də 
çəkinməmişdilər. 

S.Şaumyan Bakı soyqırımı 
barədə belə yazırdı: "Bizim ordu-
muza açılan ilk atəşdən istifadə 
edərək biz bütün cəbhə boyu hücuma 
keçdik... Bizim 6 minə yaxın silahlı 

dəstəmiz vardı. Daşnaksütyunların 
da bizim tabeliyimizə verilmiş 3-4 
minə yaxın milli ordusu vardı. Döyüş 
soyqırım formasını almışdı, ancaq 
bundan qaçmaq mümkün deyildi. Biz 
buna bilərəkdən getdik. Bakını ələ 
almasaydıq, o Azərbaycanın paytaxtı 
elan ediləcəkdi".

Ancaq qəhrəman türk 
əsgərlərinin şücaəti və qanı baha-
sına erməni millətçilərinin mənfur 
niyyətlərinin reallaşması baş tutmadı, 
Bakı və digər rayonları düşməndən 
azad olundu. Erməni daşnakla-
rının və bolşeviklərin Bakıda və 
Azərbaycanın digər bölgələrində 
birgə həyata keçirdikləri qan-
lı qırğınlara və özbaşınalığa son 
qoyuldu. Bununla da Azərbaycan 

Xalq Cümhuriyyəti hökuməti öz 
hakimiyyətini ölkənin bütün hüdudla-
rında təmin etdi. 

Tarixi qələbədən sonra 
Azərbaycan Xalq Cümhuriyyəti 
hökumətinin paytaxtı sentyabrın 17-
də Gəncə şəhərindən Bakıya köçürül-
dü. Beləliklə, Azərbaycanda dövlət 
quruculuğunun əsas mərhələsinə 
start verildi, bir neçə ay sonra isə 
parlamentə demokratik qaydalar 
əsasında seçkilər keçirildi. 

Bakının azad olunması 
Azərbaycan-Türkiyə dostluğu və 
qardaşlığını daha da gücləndirdi. 
Qafqaz İslam Ordusu komandanı 
Nuru paşa Bakını zəbt etmələri 
münasibəti ilə bütün diviziyalara 
göndərdiyi təbrikdə yazırdı: “Ba-
kının ələ keçirilməsi üçün edilən 
müharibələrdə xidməti olan bü-
tün zabit və sıravilərin hər birinə, 
göstərdikləri şücaət və fədakarlığa 
görə təşəkkür edirəm”. Azərbaycanın 
və Bakının düşmən işğalından qur-
tuluşu münasibəti ilə hərbiyə naziri 
və Baş Komandan vəkili Ənvər paşa 
ilə bir çox dövlət nümayəndələri, 29 
yaşlı gənc komandir Nuru paşa-
nın şəxsində türk əsgərini bu uğur 
münasibəti ilə təbrik etmişdi. 

Bundan başqa, Nuru paşa 
Bakının qurtuluşu münasibəti ilə 
xalqa müraciətlə dərin məzmunlu 
bir nitq söylədi. O, nitqində xalqın 
öz gündəlik işi ilə məşğul olma-
sını, Azərbaycan hökumətinin ən 
qısa zamanda ölkədə vəziyyəti 
nəzarəti altına alacağını və gü-
nahkarların cəzalandırılması üçün 
tədbirlər görəcəyini elan etdi. Nuru 
paşa dil, din və irq ayrılığına yol 
verilməyəcəyini, hər kəsin qanun-
lar qarşısında cavabdeh olacağını, 
insanların can və mal mühafizəsinin 
Azərbaycan hökumətinin təminatı 
altında olduğunu bildirdi. Ənvər 
paşanın Şərq Orduları Qrupunun 
komandanı Xəlil paşa ilə yanaşı, 
Nuru paşaya da göndərdiyi məxsusi 
məktubunda belə deyilirdi: “Bö-
yük Turan İmperiyasının Xəzər 
kənarındakı zəngin bir qonaq yeri 
olan Bakı şəhərinin fəthi xəbərini 
böyük şadlıqla qarşıladım. Türk və 
İslam tarixi sizin bu xidmətinizi 
unutmayacaqdır. Qazilərimizin 
gözlərindən öpürəm, şəhidlərimizin 
ruhuna fatihə ithaf edirəm”.

 İki qardaş ölkə arasında 
münasibətlərin dərinləşməsi ba-
xımından müstəsna əhəmiyyət 

daşıyan bu böyük tarixi hadisənin 
qəhrəmanlarını Azərbaycan xalqı hər 
zaman böyük ehtiramla yad edir. 

Bu gün Azərbaycan-Türkiyə 
qardaşlıq əlaqələri dərin və qırılmaz 
bağlarla bir-birinə sarılmışdır. Tarixi 
sınaqlardan həmişə üzüağ çıxmış bu 
münasibərlər dayanmadan inkişaf edir. 
Təsadüfi deyil ki, belə qardaşlıq telləri 
ilə bağlanan, illərin sınağından çıxan 
Türkiyə-Azərbaycan dostluğu bu gün 
dünyada bənzəri olmayan strateji 
tərəfdaşlıq səviyyəsinə yüksəlmişdir. 

Prezident İlham Əliyevin qeyd 
etdiyi kimi, Türk dünyası birliyinin 
əsasını qoymuş Mustafa Kamal 
Atatürk – Heydər Əliyev ideyala-
rına sadiqlik Türkiyə-Azərbaycan 
qardaşlığını və dostluğunu daha da 
möhkəmləndirir. Sentyabrın 15-də 
Bakıda möhtəşəm hərbi paradın 
keçirilməsi, Azərbaycan Prezidenti 
İlham Əliyevin və Türkiyə Pre-
zidenti Rəcəb Tayyib Ərdoğanın 
birlikdə paradı izləmələri iki ölkənin 
tərəfdaşlığının qardaşlıq prinsipləri 
əsasında günbəgün daha da 
gücləndiyini təsdiqləyir. 

Səbuhi MƏMMƏDOV,  
“Xalq qəzeti”

Bakının düşməndən azad edilməsi iki qardaş xalq 
arasında sarsılmaz münasibətləri daha da dərinləşdirdi

Birincilər ilk zəng sədaları altında məktəbə qədəm qoyublar
 � Sentyabrın 15-də  

Bakının Nərimanov rayonundakı 
177 nömrəli tam orta məktəbdə 
Bilik Günü qeyd olunub.

AZƏRTAC xəbər verir ki, 
məktəbin direktoru Günel Xanla-
rova yeni dərs ilinin başlanması 
münasibətilə müəllimləri, şagirdləri, 
valideynləri təbrik edib, onlara xoş 
arzularını bildirib. Məktəb və ailə 
vəhdətinin hər bir şagirdin əsl vətəndaş 
kimi yetişməsində mühüm rol oyna-
dığını deyən G.Xanlarova, bu gün 
məktəbə ilk dəfə qədəm qoyan 137 
şagird təhsildə daha böyük nailiyyətlər 
qazanacağına əminliyini ifadə edib.  

Ölkədə təhsilin uğurla inkişaf 
etdiyini söyləyən G.Xanlarova  vur-
ğulayıb ki, rəhbərlik etdiyi məktəb bu 
yolda özünə əsas prioritet istiqamət 
kimi azərbaycançılıq məfkurəsinin 
yaşadılmasını, milli-mənəvi dəyərlərin 
qorunmasını, adət-ənənələrin nəsildən-

nəslə ötürülməsini, vətənpərvərliyin 
aşılanmasını və zamanla ayaqlaşan 
insan kapitalına faydalı vətəndaşların 
yetişdirilməsini seçib. 

Qeyd olunub ki, ötən tədris ilində 
şagirdlər şahmat və idmanın müxtəlif 
sahələri üzrə həm rayon, həm şəhər, 
həm də respublika yarışlarında iştirak 
edib, uğurlar qazanıblar. Kiçik elmi 
akademiyanın fəaliyyəti çərçivəsində 

şagirdlər “Sabahın alimləri” respublika 
müsabiqəsində gümüş medalla ikinci 
yerə layiq görülüblər.  Eyni zaman-
da, 11-ci və 9-cu sinif şagirdlərinin 
buraxılış nəticələri və qəbul faizləri 
yüksək olub. Ötən tədris ilində 9-cu 
sinif şagirdləri fərqlənmə attestatları ilə 
təltif olunublar. 

YAP siyasi şurasının üzvü, Milli 
Məclisin deputatı Musa Quliyev 

ölkənin təhsil sistemindən, qazanı-
lan uğurlardan danışıb. M.Quliyev 
qeyd edib ki, Azərbaycanda təhsilin 
inkişafına Prezident İlham Əliyev 
tərəfindən xüsusi qayğı 
və diqqət göstərilir. 
Son illərdə ölkəmizdə 
dörd minədək məktəb 
əsaslı təmir olunub, 
yeni məktəblər tikilib, 
ən müasir innovativ  
texnologiyalar tətbiq 
edilib. Dövlət proq-
ramı çərçivəsində beş 
mindən çox  gənc 
dünyanın aparıcı 
universitetlərində 
təhsil alıblar. Hazır-
da bu istiqamətdə iş 
davam etdirilir. 

Gənc nəslin 
layiqli vətəndaş kimi yetişməsində 
məktəbin mühüm rol oynadığını deyən 
M.Quliyev ilk dəfə məktəbə qədəm 
qoyan uşaqların gələcəkdə Vətənimizə 

ləyaqətlə xidmət edəcəklərinə 
əminliyini ifadə edib.

Tədbirdə çıxış edən valideynlər 
dövlətimiz tərəfindən təhsilə 

göstərilən diqqət və qayğıya görə 
minnətdarlıqlarını bildiriblər.

 Sonda məktəbin rəmzi açarı 
birincilərə təqdim olunub.

Ermənistan sutka 
ərzində atəşkəs  

rejimini 88 dəfə pozub
 � Ermənistan silahlı qüvvələrinin 

bölmələri cəbhənin müxtəlif istiqamətlərində 
iriçaplı pulemyotlardan da istifadə etməklə sutka 
ərzində atəşkəs rejimini 88 dəfə pozub.

Müdafiə Nazirliyinin mətbuat xidmətindən AZƏRTAC-a 
bildiriblər  ki, Ermənistan Respublikasının Noyemberyan rayo-
nunun Dovex, İcevan rayonunun Ayqeovit kəndlərində yerləşən 
mövqelərdən Qazax rayonunun Qaymaqlı, Bala Cəfərli kəndlərində 
və adsız yüksəkliklərdə, Berd rayonunun Çinari kəndində və adsız 
yüksəkliklərdə yerləşən mövqelərdən Tovuz rayonunun Hacallı, 
Koxanəbi, Əsrik Cırdaxan, Ağbulaq, Muncuqlu, Qaralar kəndlərində, 
Krasnoselsk rayonu ərazisindəki adsız yüksəkliklərdə yerləşən 
mövqelərdən Gədəbəy rayonunun Zamanlı kəndində və adsız 
yüksəkliklərdə yerləşən mövqelərimiz atəşə tutulub.

Tərtər rayonunun işğal altında olan Göyarx, Çiləbürt, Ağdam ra-
yonunun Şıxlar, Qaraqaşlı, Xocavənd rayonunun Kuropatkino, Füzuli 
rayonunun Aşağı Veysəlli, Qərvənd, Kürdlər, Horadiz, Cəbrayıl rayo-
nunun Nüzgar və Mehdili kəndləri yaxınlığında, həmçinin Goranboy, 
Tərtər, Ağdam və Cəbrayıl rayonları ərazisindəki adsız yüksəkliklərdə 
yerləşən mövqelərdən də ordumuzun mövqeləri atəşə tutulub. 


